
弟廉讓敦本尙實毋得勦襲異端游大人成名其有譏時

好訏不務成事市語道謗敢行稱亂者令有司論如法

上俱報可

輔臣張居正論邊事䟽曰昨該遼東廵撫張學顏等報稱

達賊二十餘萬謀犯遼東前哨已到大寧請兵請糧急于

星火至于上廑　聖慮面諭臣等虜寇猖獗深以爲憂比

時臣等已卽　面奏暑月非虜騎狂逞之時料無大事請

寬　聖懷今據薊鎮總兵官戚繼光揭稱諸酋久已解散

時下正議掣兵及臣等使人于宣府密探西虜靑把都動

靜則本酋一向在巢住牧未嘗東行遼東所報皆屬夷誑

賞之言絕無影響數日以來更不聞消息矣臣等因此反

切憂慮夫兵家之要必知彼已審虛實而後可以待敵可

以取勝今無端聽一訛傳之言遽爾倉皇失措至上動

九重之憂下駭四方之聽則是彼已虛實茫然不知徒借

聽于傳聞耳其與風聲鶴唳草木皆兵者何異似此舉措

豈能應敵且近日虜情狡詐萬一彼常以虛聲恐我使我

驚惶疲于奔命久之懈弛不備然後卒然而至措手不及

是在彼反得先聲後實多方以誤之之策而在我顧犯不

知彼己百戰百敗之道他日邊臣失事必由于此故臣等

不以虜之不來爲喜而深以邊臣之不知虜情爲慮也兵

--

部以居中調度爲職尤貴審察機宜況謀果斷乃能折衝

樽俎坐而制勝今一聞奏報遂爾張皇事已之後又寂無

一語徒使　君父日焦勞于上以憂四方而該部以題覆

公牘謂足以了本兵之事耳臣等謂宜　特諭該部詰以

虜情虛實之由使之知警且秋防在邇薊遼之閒近日旣

爲虛聲所動征調疲困恐因而懈怠或至踈虞尤不可不

一儆戒之也〈以上俱文忠奏記〉

九月北京重建貢院成工始于二年三月計傭三十六萬

有奇費以五萬金閎麗爽塏邃密縈隩視舊制不啻三倍

首輔張江陵有記

十月以翰林院編修沈一貫充日講官時

上重儒臣賜予優渥與大僚均禮嘗親灑宸翰賜輔臣及

六卿與講幄臣　賜一貫龍箋文曰責難陳善〈雜錄〉

十一月首輔張居正進　郊禮圖考䟽曰兹者恭遇

皇上肇舉　郊禋大典臣等謹輯　郊禮新舊圖考　進

呈　睿覽舊禮者　太祖高皇帝所定也新禮者　世宗

皇帝所定也按　天地之祭自周以來或分或合其禮不

一然大率合祭者爲多　國朝自洪武以後一向合祭嘉

靖年閒始建分祭之制然議者咸以合祀爲便顧兹重典

今且未敢輕議謹輯爲禮書二冊首敘分合沿革之由次

